
Sovet dönəmində Azərbaycan 

İnqilab Komitəsi tərəfindən yaradı-
lan Bakı Politexnik İnstitutunun 5 
fakültəsindən biri iqtisad fakültəsi 
olmuş, 1922-ci ildə Azərbaycan 
Dövlət Universitetinin İctimai elmlər 
fakültəsində iqtisad bölməsi açılmış 
və bu bölmə 1930-cu ilə qədər iqti-
sadçı kadrlar hazırlamışdır. Bu dövrdə 
təcrübəsizlik, elmi-pedaqoji kadrların 
məhdudluğu kimi bütün çətinliklərə 
baxmayaraq, Azərbaycan iqtisadiyya-
tının müxtəlif sahələrində çalışacaq 
iqtisadçı kadrların hazırlanması işinin 
təməlləri atılmışdır. Həmin dövrün 
ayrı-ayrı kurslarında, texnikumların-
da, ali məktəblərin müvafiq fakültə və 
bölmələrində təhsil alan mütəxəssislər 
sonradan iqtisadçı kadrların yeni 
nəslinin formalaşması prosesində 
yaxından iştirak etmişdir.

1920-ci illərin sonundan baş-
layaraq, planlı iqtisadiyyata keçid 
edən Sovet İttifaqı buna uyğun 
olaraq təhsil sistemində də ciddi 
dəyişikliklərə başlamışdı. Həmin 
dəyişikliklər dövründə ayrı-ayrı 
nazirliklərə, komitələrə təhkim edilən 
yeni institut şəbəkələrinin yaradıl-
ması, öz növbəsində müxtəlif sahələr 
üzrə iqtisadçı kadrların hazırlanması 
üçün yeni imkanlar yaratmışdır. Belə 
bir şəraitdə, 1930-cu ildə Azərbaycan 
Dövlət Universiteti ləğv edilmiş və 
onun müvafiq fakültələrinin ba-
zasında müxtəlif istiqamətlər üzrə 
ali məktəblər yaradılmışdır. Bu ali 
məktəblərdən biri də Azərbaycan 
SSR Xalq Komissarları Sovetinin 
19 iyun 1930-cu il tarixli qərarı ilə 
Azərbaycan Dövlət Universitetinin 
iqtisadiyyat fakültəsinin bazasın-
da yaradılan Azərbaycan Ticarət-
Kooperasiya İnstitutu, başqa sözlə 
desək indiki Azərbaycan Dövlət 
İqtisad Universitetinin ilk sələfi 
olmuşdur. Bununla da, bu gün 90 
yaşını qeyd etdiyimiz Azərbaycan 
Dövlət İqtisad Universitetinin əsası 
qoyulmuşdur. 

Azərbaycan Ticarət-Kooperasiya 
İnstitutu 1933-cü ilə qədər fəaliyyət 
göstərmişdir. Azərbaycan Kommunist 
Partiyası Mərkəzi Komitəsi katibliyi-
nin 2 yanvar 1933-cü il tarixli qərarı 
ilə Azərbaycan Ticarət-Kooperasiya 
İnstitutu yenidən təşkil edilmiş və 
onun bazasında Karl Marks adına 
Azərbaycan Sosial-İqtisad İnstitutu 
yaradılmışdır. 1936-cı ilədək fəaliyyət 
göstərən bu institutun tərkibinə sosia-
list uçotu, sovet quruculuğu və hüquq, 
maliyyə və plan-iqtisad fakültələri 
də daxil edilmişdir. Respublika Plan 
Komitəsinə təhkim edilən instituta 
ayrıca bina da verilmiştir. 

1936-cı il dekabrın 30-da 
Azərbaycan SSR Xalq Komissarları 
Soveti Azərbaycan Sosial-İqtisad İns-
titutunun əsasında Karl Marks adına 
Azərbaycan Xalq Təsərrüfatı İnsti-
tutunun yaradılması haqqında qərar 
qəbul etmişdir. Tərkibinə Azərbaycan 
Sovet Ticarət İnstitutunun da daxil 
edildiyi institut 15 yanvar 1937-ci 
ildə fəaliyyətə başlamış və 1941-
ci ilin iyul ayına qədər müstəqil 
ali təhsil qurumu kimi fəaliyyətini 
davam etdirmişdir. 1939-1941-ci 
illərdə İnstituta tarixə ilk azərbaycanlı 
hüquqşünas qadın, ilk azərbaycanlı 
qadın - hüquq elmləri namizədi, ilk 
azərbaycanlı qadın institut rektoru 
kimi daxil olan Bilqeyis Əhməd 
qızı Həşimzadə rəhbərlik etmişdir. 
Bilqeys xanım Azərbaycan Dövlət 
İqtisad Universitetinin tarixinə də ilk 
və indiyə qədər tək olan qadın rektor 
kimi daxil olmuşdur.

1941-ci ildə İkinci Dünya 
müharibəsinin başlanmasına görə 
bir sıra ali məktəblər, o cümlədən 
Azərbaycan Xalq Təsərrüfatı 
İnstitutu da bağlanmışdır. 1944-cü 
ilin 16 sentyabrında Karl Marks 
adına Azərbaycan Xalq Təsərrüfatı 
İnstitutunun fəaliyyətinin bərpa 
edilməsi haqqında müvafiq qərar 
verilmiş və institut bu adla 1959-
cu ilə qədər fəaliyyət göstərmişdir.  
1959-cu ilin mart ayında institut 
SSRİ Nazirlər Sovetinin müvafiq 
qərarı ilə bağlanmış və yenidən 
Azərbaycan Dövlət Universitetinə 
birləşdirilmişdir. Azərbaycan Dövlət 
Universitetində iqtisadiyyat sahəsində 
mütəxəssislərin hazırlanması əvvəlcə 
“ümumi iqtisadiyyat”, 1962-ci ildən 
isə “iqtisadiyyat” və “əmtəəşünaslıq” 
fakültələrində aparılmışdır. Bu 
fakültələrdə oxuyan tələbələrin çox-
luğunu nəzərə alaraq, SSRİ Nazirlər 
Soveti 1966-cı ilin 10 fevralında 
yenidən Bakıda Azərbaycan Xalq 
Təsərrüfatı İnstitutunun yaradılması 
haqqında qərar vermişdir. Bu dəfə 
institut Dadaş Bünyadzadə adına 
Azərbaycan Xalq Təsərrüfatı İnstitutu 
adı ilə bərpa edilmişdir. Qəbul edilən 
qərarla 1 sentyabr 1966-cı ildən 
Azərbaycan Dövlət Universitetinin 
tərkibindəki “ümumi iqtisadiyyat” və 
“əmtəəşünaslıq” fakültələri, həmçinin 
də Azərbaycan Neft-Kimya İnstitutu-
nun mühəndis-iqtisadçı fakültəsinin 
bir neçə yeni ixtisası bu institutun 
tərkibinə daxil edilmişdir.

Dadaş Bünyadzadə adına 
Azərbaycan Xalq Təsərrüfatı İns-
titutu öz fəaliyyətini 1966-cı ildən 
1987-ci ilə qədər davam etdirmişdir. 
Ümummilli lider Heydər Əliyevin 
Azərbaycanda rəhbərliyə gəldiyi 

1969-cu ildən başlayaraq, “qoy 
ədalət zəfər çalsın” şüarı altında 
ali məktəblərdə həyata keçirdiyi 
islahat prosesləri o vaxt Azərbaycan 
Xalq Təsərrüfatı İnstitutunu da 
əhatə etmiş və bu institut ölkədə 
iqtisadi təfəkkürün formalaşması 
və yüksək ixtisaslı iqtisadçı kadr-
ların yetişdirilməsi prosesinə öz 
layiqli töhfələrini vermişdir. Ancaq 
sonradan ümummilli lider Heydər 
Əliyevin də qeyd etdiyi kimi 1980-
ci illərdə universitetin daxilində 
baş verən çəkişmələr və bundan 
irəli gələrək Moskvaya göndərilən 
şikayət məktubları nəticəsində Sovet 
İttifaqı Kommunist Partiyası Mərkəzi 
Komitəsi və SSRİ Nazirlər Soveti-
nin 1987-ci il 24 sentyabr və SSRİ 
Ali Təhsil Nazirliyinin 1987-ci il 30 
oktyabr tarixli qərarları ilə institutun 
fəaliyyəti yenidən dayandırılmış və 
N. A. Voznesenski adına Leninqrad 
Maliyyə-İqtisad İnstitutunun Bakı 
filialı təsis edilmişdir.

Üç il Leninqrad Maliyyə-İqtisad 
İnstitutunun Bakı filialı kimi fəaliyyət 
göstərdikdən sonra institut 1990-cı 
ilin iyul ayında SSRİ Nazirlər Soveti-

nin qərarı ilə Azərbaycan Dövlət İqti-
sad İnstitutu olaraq yenidən fəaliyyətə 
başlamışdır.

Şübhəsiz ki, sovet dönəmində 
universitetdə planlı iqtisadiyyatın 
tələblərinə uyğun kadr hazırlığı 
həyata keçirilmiş və tədqiqatlar 
aparılmışdır. O dövrdə İttifaq res-
publikalarından, həmçinin də digər 
sosialist ölkələrindən çoxlu sayda 
gənc bu universitetdə yüksək ixti-
saslı kadr kimi hazırlanmışdır. Sovet 
dövründə Əhməd Qaravəliyev, Qaçay 
Heydərov, Lətif Əhmədov, Veysəl 
İsayev, Soltan Salmanov, Fərid 
Fərəcov, Nazim Mustafayev, Bəhmən 
Axundov, Adil Qasımov, Ələsgər 
Qasımov, Talıbxan Nəsirov, Ağasəlim 
Ələsgərov, Tofiq Quliyev və bir çox 
görkəmli iqtisadçı alim məhz bu 
universitetdə yetişmiş və ya çalışmış-
dır. Sovet dönəmində demək olar ki, 
bütün dövlət strukturlarının, koopera-
tiv birliklərin ən məsul vəzifələrində 
o vaxtkı adı ilə Azərbaycan Xalq 
Təsərrüfatı İnstitutunun məzunları 
çalışmış və abituriyentlərin bu ali 
təhsil müəssisəsinə marağı hər zaman 
çox yüksək olmuşdur. 

Azərbaycan Xalq Təsərrüfatı 
İnstitutu 1990-cı ildə Azərbaycan 
İqtisad İnstitutu adı ilə yenidən 
bərpa edildikdən sonrakı qısa 
müddət ərzində öz əvvəlki nü-
fuzunu özünə qaytara bilmiş və 
müstəqil Azərbaycanın ən böyük və 
abituriyentlər tərəfindən ən çox arzu 
edilən ali təhsil ocaqlarından birinə 
çevrilmişdir.

Müstəqillik dövründə universi-
tetin inkişafı ilk növbədə ümummili 
lider Heydər Əliyevin start verdiyi 
ali təhsil islahatları ilə birbaşa bağlı 
olmuşdur. Bu islahatlar bütövlükdə 
ölkə ali təhsil sektorunun müasir 
tələblər əsasında yenidən qurulmasını 
nəzərdə tuturdu. İslahatların həyata 
keçirildiyi dövrdə Heydər Əliyev 
universitetlərin inkişafına xüsusi 
diqqətlə yanaşır, onların öz işlərini 
müasir dövrün tələbləri çərçivəsində 
qurmalarını istəyirdi. Ulu öndər 
çıxışlarının birində Azərbaycan 
universitetlərinin dünya səviyyəli 
universitetlər sırasına qoşulması-
nı arzuladığını ifadə edir: “...Biz 
istəyirik ki, ali təhsil müəssisələrimiz, 
universitetlərimiz, birincisi, özləri 
öz işlərini daim təkmilləşdirsinlər 
və dünya səviyyəsində olsunlar. 
İkincisi də, universitetlərin varlı-
ğı ona görə lazımdır ki, ali təhsil 
almaq həvəsi və qabiliyyəti olan 
gənclərimiz universitetlərə, ali 
məktəblərə daxil olsunlar və yüksək 
səviyyəli mütəxəssislər olsunlar. Əgər 
bu olmasa, bizim müstəqil ölkəmiz 
dünyada gedən proseslərin sürəti ilə 
ayaqlaşa, inkişaf edə bilməz”. Ali 
təhsil sistemində Heydər Əliyevin 

xüsusi diqqət yetirdiyi məqamlardan 
biri də nəzəriyyə ilə təcrübə, elm 
ilə real həyat arasında əlaqənin 
fasiləsizliyini təmin etməklə elmin 
və alimin cəmiyyətin inkişafına real 
töhfələr verməsinə nail olmaq idi. O, 
alimləri də bu prinsip üzrə təsnif edir 
və fəaliyyəti cəmiyyətə real töhfələr 
verən alimlərə xüsusi önəm verirdi: 
“Hər bir alim qiymətlidir. Ancaq 
nəzəriyyəni təcrübə ilə birləşdirən, 
fikirlərini tətbiq edə bilən və onlardan 
əməli nəticə götürə bilən, cəmiyyətə, 
ölkəyə, xalqa konkret fayda gətirən 
insanlar alimlərin sırasında xüsusi yer 
tuturlar”.

Ümummilli lider Heydər Əliyev 
müstəqil Azərbaycanda iqtisad 
təhsilinin inkişafına da xüsusi diqqət 
yetirmişdir. O, yaxşı bilirdi ki, qur-
maq istədiyi yeni iqtisadi sistemi mü-
asir bazar iqtisadiyyatını mənimsəmiş 
mütəxəssislər olmadan yaşatmaq və 
inkişaf etdirmək mümkün olmaya-
caqdır. Buna görə də, Heydər Əliyev 
13 iyun 2000-ci il tarixli 349 №-li 
fərmanı ilə Azərbaycan Dövlət İqtisad 
İnstitutunun və Bakı Əmtəəşünaslıq 
və Kommersiya İnstitutunun baza-

sında Azərbaycan Dövlət İqtisad 
Universitetini yaratdı, ona özünüidarə 
(muxtariyyət) statusu verdi və 13 
iyun 2002-ci ildə universitetin 70 
illik yubileyi münasibətilə keçirilən 
tədbirə qatılaraq proqram xarakterli 
tarixi nitq söylədi. Heydər Əliyev öz 
nitqində Azərbaycan Dövlət İqtisad 
Universiteti qarşısında bir sıra strateji 
vəzifələr qoymuşdur ki, bu vəzifələr 
bu gün də universitetin strategiyasının 
əsasını təşkil edir:

1. İqtisad elmi bazar iqtisadiyyatı 
şəraitində tamamilə yeni əsaslarda 
öyrənilməli və tədris edilməlidir. Ulu 
öndər öz nitqində bu haqda demişdir: 
“Dünya dəyişəndən sonra, yəni Sovet 
İttifaqı dağılandan sonra, sosialist 
sistemi dağılandan sonra çox şey 
dəyişir. Amma bəzi şeylər o qədər 
də dəyişmir. Məsələn, riyaziyyat 
elmi dəyişmir, necə var, elə qalır. 
Fizika elmi dəyişmir... Amma ictimai 
elmlər çox dəyişir və dəyişməlidir, 
mütləq dəyişməlidir. Bunlar hamısı 
indi bizim müstəqilliyimizin inki-
şafına xidmət etməlidir. Bizim milli 
müstəqilliyimizi əks etdirməlidir. 
Elmdə, təhsildə, kadrların hazırlan-
masında bu dəyişikliklər gərək yeni 
Azərbaycanın yaranmasına xidmət 
etsin. O cümlədən də iqtisad elmi”;

2. İqtisadçı alimlər dünya 
təcrübəsini və müvafiq nəzəriyyələri 
dərindən təhlil etməli, onları 
ümumiləşdirərək Azərbaycan iqtisa-
diyyatının tələblərinə uyğun tətbiqi 
imkanlarını təqdim etməlidirlər;

3. İqtisadçı alimlər həyata 
keçirilən iqtisadi islahatları dərindən 
təhlil etməli və onların xalq tərəfindən 
daha düzgün dərk edilməsi üçün 
hökumətə kömək etməlidirlər;

4. İqtisadçı alimlər yeni əsərlər 
yazmalı və gənc nəslə bazar iqtisa-
diyyatının və müasir dünya maliyyə 
sisteminin tələblərinə uyğun təhsil 
verməlidirlər;

5. Müasir dövrün ən mühüm 
ixtisasının iqtisadçı ixtisası olduğu 
nəzərə alınmalı və iqtisadçı kadrların 
hazırlanmasına diqqət artırılmalı-
dır. Ümummilli lider öz çıxışında 
bununla bağlı fikirlərini açıq şəkildə 
ortaya qoyur: “...indi ən hörmətli 
ixtisas iqtisadçıdır. Çünki bünövrə 
iqtisadiyyatdır. İqtisadiyyatı irəliyə 
aparmaq üçün, dünyanın mürəkkəb 
maliyyə sisteminə, iqtisadi sisteminə 
qoşulmaq üçün bizə müasir, hazırlıqlı, 
xarici dilləri bilən, dünya təcrübəsini 
mənimsəmiş gənclər lazımdır. Bu isə 
sizin qarşınızda duran əsas vəzifədir. 
Ümidvar olduğumu bildirmək 
istəyirəm ki, siz bu vəzifəni şərəflə 
yerinə yetirəcəksiniz”.

Ulu öndər Heydər Əliyevin 
Azərbaycan Dövlət İqtisad Uni-
versitetinin 70 illik yubileyini 
dövlət səviyyəsində qeyd etməsi, 

bu münasibətlə keçirilən yubiley 
tədbirində iştirak edərək geniş nitq 
söyləməsi heç şübhəsiz ki, onun bu 
universitetə, onun kollektivinə və 
çoxsaylı məzunlarına verdiyi yüksək 
qiymət idi. Təsadüfi deyil ki, ümum-
milli lider 12 iyun 2002-ci il tarixli 
fərman və sərəncamları ilə universi-
tetin elmi-pedaqoji heyətinin bir sıra 
üzvlərini yüksək adlarla, orden və 
medallarla da təltif etmişdir.

Həmin dövrdə aparılan ali təhsil 
islahatlarının Azərbaycan Dövlət 
İqtisadi Universitetində ən uğurlu 
nümunələri kimi 1999-cu ildən kredit 
sistemi əsasında “eksperiment” 
tədris qruplarının, 2001-ci ildən 
isə “xüsusi istedadlar qrupu”nun 
fəaliyyətə başlaması olmuşdur. Bu 
qrupların fəaliyyətə başlaması, artıq 
universitetə  müasir Avropa təhsil 
sisteminin nüfuz etməsi demək idi.

Müstəqillik dönəmində 
Azərbaycan Dövlət İqtisad Uni-
versitetinin tarixində ən əlamətdar 
hadisələrdən biri də Nobel mü-
kafatı laureatlarının universitetə 
gəlməsi, professor-müəllim heyəti 
ilə görüşməsi və universitetin fəxri 
doktoru adına layiq görülmələridir. 
Bu ənənə ilk dəfə 18 noyabr 2003-
cü ildə Kolumbiya Universitetinin 
professoru, iqtisadiyyat üzrə Nobel 

mükafatı laureatı, məşhur iqtisad-
çı Cozef Stiqlitsin universitetin 
professor-müəllim və tələbə heyətilə 
görüşü ilə başlamışdır. Sonra müxtəlif 
illərdə Nobel mükafatı laureatları 
Robert Mandell, Rocer Mayerson, 
Kristian Preskot, Kennet Arrou, Erik 
Maskin, Erlinq Kidland, Anto-
nio Pissarides, Aleksandr Mirrlis, 
Aziz Sancar, Məhəmməd Yunus və 
digərləri Azərbaycan Dövlət İqtisad 
Universitetində olmuş və onlara 
universitetin fəxri doktoru adı veril-
mişdir.

Azərbaycanın ali təhsil sektorun-
da aparılan islahatlar ölkəmizin 19 
may 2005-ci il tarixində Boloniya 
Bəyannaməsini imzalamasından 
sonra yeni keyfiyyət mərhələsinə 
daxil olmuşdur. Ümummilli liderin 
siyasi varisi, onun həyata keçirdiyi 
işləri yeni məzmun və keyfiyyətdə 
davam etdirən Azərbaycan Respub-
likasının Prezidenti İlham Əliyevin 
rəhbərliyi altında həyata keçirilən bu 
islahatlar, şübhəsiz ki, Azərbaycan 
Dövlət İqtisad Universitetinin in-
kişafına da öz təsirini göstərmişdir. 
Qısa müddət ərzində Azərbaycan 
Dövlət İqtisad Universitetində Bo-
loniya prosesinin tələblərinə uyğun 
bir çox yeniliklər tətbiq edilmiş və 
universitetin maddi-texniki bazası 
yaxşılaşdırılmışdır. Universitetin 
Bakı şəhərində yeni tədris binası, 
idman zalı və Quba tədris, idman 
və istirahət kompleksi istifadəyə 
verilmişdir. 2007-ci il oktyabrın 8-də 
isə universitetin Bakı şəhərindəki 
yeni tədris binasının açılışında iştirak 
edən Prezident İlham Əliyev tədris 
binasına, buradakı yeniliklərə yüksək 
qiymət vermiş, eləcə də universitet 
qarşısında duran proqram xarakter-
li vəzifələri müəyyən etmişdir. O, 
çıxışında universitet kollektivinin 
əməyini yüksək qiymətləndirərək 
demişdir: “…Mən hesab edirəm ki, 
ən aparıcı vəzifələrdə Azərbaycan 
kadrları olmalıdırlar. Bunu etmək 
üçün onların bilik səviyyəsi yüksək 
olmalıdır, onlar dünya miqyasında 
biznes menecmentinin nə olduğunu 
yaxşı bilməlidirlər və öz peşəkarlığını 
göstərməlidirlər. Bax, Azərbaycan 
Dövlət İqtisad Universitetinin bu işdə 
çox böyük əməyi var və çox böyük 
töhfəsi olacaqdır.”

Azərbaycan Respublikasının 
Prezidenti İlham Əliyevin uğur-
lu təhsil siyasəti və o cümlədən 
“Azərbaycan Respublikasında təhsilin 
inkişafı üzrə Dövlət Strategiyası”nın 
qəbul edilməsi və bu çərçivədə ali 
təhsil sektorunda yeni məzmunlu və 
kompleks islahatlara start verməsi, 
Azərbaycan Respublikasının Birinci 
vitse-prezidenti Mehriban xanım 
Əliyevanın təhsilə gündəlik diqqət və 
qayğısı  Azərbaycan Dövlət İqtisad 

Universitetinin inkişafında da dönüş 
nöqtəsi olmuşdur. Universitet ali 
təhsil sektorunda baş verən qlobal 
tendensiyalara, eləcə də ölkə iqtisa-
diyyatının yeni inkişaf tələblərinə 
uyğun olaraq, “Universtitet 3.0” kon-
sepsiyasını reallaşdırma, başqa sözlə 
üçüncü nəsil universitetə çevrilmə 
yolunda əhəmiyyətli uğurlar əldə 
etmişdir.

İlk növbədə, universitetin reb-
rendinq etməsi və təşkilati-hüquqi 
formasını dəyişməsini bu dövrdə baş 
verən mühüm yeniliklərindən biri 
kimi qeyd etmək mümkündür. Belə 
ki, 2016-cı ildə universitet dünya 
ali təhsil bazarında “UNEC” brendi 
olaraq çıxış edəcəyini ictimaiyyətə 
bəyan etmiş və yeni loqosunu, rəngini 
və digər korporativ simvollarını 
təsdiq etmişdir. “UNEC” brendi 
indiyə qədər Azərbaycanla yanaşı, 
Türkiyə, Macarıstan, Polşa, Litva, 
Latviya, Slovakiya və Xorvatiyada 
da rəsmi qeydiyyata alınmışdır. Eyni 
zamanda Prezident İlham Əliyevin 21 
iyun 2017-ci il tarixli sərəncamı ilə 
Azərbaycan Dövlət İqtisad Universi-
teti Azərbaycan Respublikası Təhsil 
Nazirliyinin tabeliyindəki publik hü-
quqi şəxs statusuna malik Azərbaycan 
Dövlət İqtisad Universitetinə 
çevrilmişdir. Bundan sonra universi-

tetin yeni nizamanməsi Azərbaycan 
Respublikası Nazirlər Kabinetinin 22 
avqust 2019-cu il tarixli 365 nömrəli 
qərarı ilə təsdiq edilmişdir. 

Bu dövrdə UNEC-in strukturunda 
da əhəmiyyətli yeniliklər baş vermiş-
dir. Belə ki, ilk növbədə Azərbaycan 
Respublikası Nazirlər Kabinetinin 
17 avqust 2015-ci il tarixli 280 saylı 
qərarı ilə Azərbaycan Maliyyə-İqtisad 
Kolleci UNEC-in nəzdinə verilmişdir. 
İkincisi, Azərbaycan Respublikası 
Prezidentinin 29 aprel 2016-cı il ta-
rixli sərəncamına əsasən Azərbaycan 
Dövlət Pedaqoji Universitetinin 
Zaqatala filialı UNEC-in filialına 
çevrilmişdir. Bununla da UNEC 
tarixdə ilk dəfə olaraq, həm sub-
bakalavr pilləsi üzrə də təhsil xidməti 
göstərməyə başlamış, həm də regional 
universitetə çevrilmiş, universitetin 
klasterləşməsinin əsası qoyulmuşdur.

2015-ci ildən başlayaraq, UNEC-
in Dərbənd Filialının inkişafında da 
dönüş prosesləri baş vermişdir. Belə 
ki, ilk dəfə olaraq, Rusiya Federasi-
yası Elm və Təhsil Nazirliyinin 25 
noyabr 2015-ci il tarixli 2220 saylı 
əmri ilə filala lisenziya verilmişdir. 28 
noyabr 2016-cı il tarixində isə filialın 
rəsmi açılış mərasimi olmuş və yeni 
kampusu istifadəyə verilmişdir. 1500 
tələbə üçün nəzərdə tutulan kampusa 
həmçinin kitabxana, yeməkxana, 
idman zalı, hovuz və 200 nəfərlik 
lisey daxildir.

Yeni mərhələdə Azərbaycan 
Dövlət İqtisad Universiteti ilk 
növbədə tədrisin keyfiyyətinin 
yüksəldilməsini prioritet olaraq 
seçmiş və bu istiqamətdə tədris 
prosesinin elektronlaşdırılmasına, 
informasiya təminatının yaxşılaşdırıl-
masına, şəffaflığın artırılmasına, elmi-
pedaqoji heyətin gücləndirilməsinə, 
tədris plan və proqramların 
modernləşdirilməsinə və beynəlxalq 
mübadilə və ikili diplom proqram-
larında iştirakın genişləndirilməsinə 
xüsusi əhəmiyyət vermişdir.

2015-ci ildən başlayaraq, “Doc-
Net”, “Eduman” və digər elektron 
sistemlərin tətbiqi nəticəsində 
Azərbaycan Dövlət İqtisad Uni-
versiteti tarixdə ilk dəfə olaraq, 
bütün tədris və inzibati-kargüzarlıq 
proseslərini elektron müstəviyə 
keçirərək elektron universitet mode-
lini tamamlamışdır. Heç də təsadüfi 
deyil ki, bu model bu il baş verən 
pandemiya şəraitində universitetin 
fəaliyyətinin demək olar ki, olduğu 
kimi davam etdirilməsinə imkan 
vermişdir.

1 noyabr 2018-ci ildə UNEC 
iki əhəmiyyətli yeniliyə imza 
atmışdır. Belə ki, həmin tarixdə 
UNEC-in mərkəzi kampusunda 
24/7 kitabxana və UNEC Extern 
– distant təhsil mərkəzi istifadəyə 

verilmişdir. Hər iki struktur ən mü-
asir texnologiyalara əsaslanmaqla, 
universitetdə tədrisin informasiya 
təminatının yaxşılaşmasında və 
təhsil xidmətlərinin çevikliyinin və 
əhatə dairəsinin genişləndirilməsində 
mühüm əhəmiyyətə malikdir. UNEC 
Extern vasitəsilə 20000 tələbəyə 
distant təhsil vermək mümkündür. 
Mərkəzdən tərəfdaş qurumlar da 
istifadə imkanına sahibdir. Bu günə 
qədər mərkəz vasitəsilə ayrı-ay-
rı nazirliklərin və Heydər Əliyev 
Fondunun təşkilatçılığı ilə müxtəlif 
distant təlimlər həyata keçirilmişdir.  
24/7 kitabxana isə müasir kitablarla 
təmin edilməklə yanaşı, çoxlu sayda 
nüfuzlu beynəlxalq elektron resursla-
ra da çıxış imkanlarına sahibdir.

UNEC kadr hazırlığında baza-
rın tələblərini daha dolğun şəkildə 
öyrənmək və onlara uyğunlaşmaq 
məqsədilə 28 noyabr 2017-ci ildə 
“Tələb işəgötürənlərdən – təklif 
UNEC-dən” adlı konfrans keçirmiş 
və həmin konfransda “UNEC - iş 
dünyası strateji əməkdaşlıq platfor-
ması: UNEC2B” təqdim edilmişdir. 
“UNEC2B” platforması tədrisin 
əmək bazarının tələbələrinə uyğun-
laşdırılması, sahibkarlıq universiteti 
modelinin yaradılması və məzunların 
işlə təmin olunmasında UNEC və iş 
dünyasının birgə fəaliyyətini nəzərdə 
tutur. Platformaya əsasən, UNEC 
həm də məzunlarını işə qəbul edən 
işəgötürənlər qarşısında 3 il ərzində 

“servis xidməti”, yəni məzunlar üçün 
UNEC tərəfindən ödənişsiz ixtisasar-
tırma kursları təşkil etmək öhdəliyi 
götürmüşdür.

UNEC-də bazar iqtisadiyyatı-
nın tələblərinə uyğun keyfiyyətli 
tədqiqatların və tədris prosesinin 
təşkilində son illər dünyanın inkişaf 
etmiş universitetlərindən məzun 
olan yüzlərlə gəncin müəllim və 
ya tədqiqatçı kimi UNEC-ə cəlb 
edilməsinin də böyük rolu olmuşdur. 
Bu gənclərin əksəriyyəti “2007-2015-
ci illərdə Azərbaycan gənclərinin 
xarici ölkələrdə təhsili üzrə Dövlət 
Proqramı” çərçivəsində inkişaf etmiş 
bazar iqtisadiyyatına malik ölkələrin 
nüfuzlu universitetlərindən ma-
gistr və ya fəlsəfə doktoru dərəcəsi 
almışdır. “Gənc müəllim” layihələri 
çərçivəsində müsabiqə əsasında 
UNEC-də əmək fəaliyyətinə başlayan 
gənclər təhsil aldıqları universitetlərlə 
UNEC arasında səmərəli əməkdaşlıq 
əlaqələrinin, o cümlədən də təcrübə 
mübadiləsinin qurulmasında 
əhəmiyyətli rol oynayırlar.

2015-ci ildən beynəlxalq ikili dip-
lom proqramları üzrə tədrisə başlan-
mışdır. Hazırda UNEC-də bakalavr 
və magistr pillələri üzrə 9 beynəlxalq 
ikili diplom proqramı fəaliyyət 
göstərir. Bu proqramlar bakalavr 
pilləsi üzrə Fransanın Montpelleir 
Universiteti və ICD biznes məktəbi, 
İngiltərənin London İqtisad Məktəbi 
və Rusiyanın Ali İqtisad Məktəbi,  
Moskva Dövlət Humanitar və İqtisad 
Universiteti,  magistr pilləsi üzrə 
isə ABŞ-ın Linkoln Universiteti, 
İsveçrənin UBİS, Fransanın Montpell 
Universiteti və Litvanın Mykolos 
Romeris Universiteti ilə birgə həyata 
keçirilir.  Bu proqramların məzunları 
UNEC ilə yanaşı qeyd edilən 
universitetlərin diplomlarını da əldə 
edə bilirlər.

UNEC tarixində ilk dəfə olaraq, 
Avropa İttifaqına ali təhsil xidmətləri 
ixracına başlamışdır. Belə ki, 2015-ci 
ildən etibarən UNEC, Yunanıstanın 
Qərbi Makedoniya Universiteti ilə 
əldə edilmiş razılığa əsasən Yunanıs-
tanda birgə magistr proqramı həyata 
keçirir. 

UNEC-də tədrisin təşkilinin 
təkmilləşdirilməsi məqsədilə bir 
çox yeni meqa fakültələr, eləcə də 
ingilis dilində Beynəlxalq İqtisadiy-
yat Məktəbi, rus dilində Rus İqtisad 
Məktəbi, türk dilində Türk Dünyası 
İqtisad Fakültəsi, “SABAH” Mərkəzi, 
İnklüziv Təhsil Mərkəzi, Beynəlxalq 
Magistratura və Doktorantura 
Mərkəzi, UNEC Biznes Məktəbi 
yaradılmışdır. UNEC ölkədə 4 dildə 
təhsil xidməti göstərən yeganə ali 
təhsil müəssisəsidir. 

Türk dilində təhsil proqramları 
Türkiyə Respublikası Ali Təhsil 

Şurası (YÖK) tərəfindən akreditasiya 
olunub və bu proqramlardan məzun 
olan tələbələrin diplomları Türkiyə 
Respublikasında birbaşa tanınır. 

Universitetin ingilis dilində 
olan təhsil proqramları hazırda 
abituriyentlər tərəfindən ən çox arzu 
olunan proqramlar sırasındadır. Bu 
proqramlara bakalavr pilləsi üzrə 
qəbul üçün minimum keçid balı hazır-
da 630 baldan yuxarıdır. Qeyd edilən 
təhsil proqramları İmtiyazlı Sertifi-
katlaşdırılmış Mühasiblər Assosiya-
siyası (ACCA), Sertifikatlaşdırılmış 
Maliyyə Analitikləri İnstitutu (CFA) 
kimi nüfuzlu beynəlxalq təşkilatlar 
tərəfindən akkreditasiya edilmiş və 
bu proqramların məzunları həmin 
təşkilatların müvafiq sertifikatlarını 
əldə etməkdə bir çox imtiyazlara 
sahibdirlər.

UNEC hazırda ölkədə “SABAH” 
qrupları üzrə ən çox tələbənin təhsil 
aldığı universitetdir. Təhsil Nazirliyi-
nin uğurlu layihəsi olan “SABAH”ın 
məqsədi savadlı, bacarıqlı və  ha-
zırlıqlı tələbələri yeni tədris meto-
dikasından istifadə etməklə müasir 
biliklərə yiyələndirməkdən, eləcə 
də Azərbaycan təhsilini digər ölkə 
tələbələri və professor-müəllim heyəti 
üçün cəlbedici etməkdən və həmin 
resurslardan səmərəli şəkildə  istifadə 
etməkdən ibarətdir.

UNEC, Azərbaycanda MBA 
təhsili üzrə aparıcı ali təhsil 
müəssisəsi hesab edilir. Hazırda 
UNEC ölkədə MBA təhsili sekto-
runun təqribən 70 faizini əhatə edir. 
MBA proqramları üzrə tədrisin təşkil 
edildiyi UNEC Biznes Məktəbi 
ABŞ-ın Biznes Məktəblərinin İnki-
şafı Assosiasiyasının (AACSB) tam 
hüquqlu üzvüdür və ACCA tərəfindən 
akkreditasiya edilmişdir. 

2015-ci ildə UNEC-in tarixində 
növbəti bir ilk də yaşanmışdır. Belə 
ki, Avropa İttifaqının  Milli Akademik 
Tanınma və İnformasiya Mərkəzinin 
(NARIC)  Yunanıstan bürosunun 
Direktorlar Şurası 15 may 2015-ci il 
tarixində UNEC diplomlarının Yu-
nanıstanda tanınması haqqında qərar 
qəbul etmişdir.

Tədrisin keyfiyyətinin artırıl-
ması istiqamətində görülən komp-
leks işlərin nəticəsi UNEC-i seçən 
təhsilalanların strukturunda baş verən 
dəyişikliklərdə və müvafiq beynəlxalq 
reytinq agentiklərinin hesabatlarında 
da özünü göstərir. Belə ki, son 6 ildə 
UNEC-də bakalavr pilləsi üzrə orta 
keçid balı 426-ya, o cümlədən də türk 
dilində olan proqramlar üzrə 437-ə, 
ingilis dilində olan proqramlar üzrə 
isə 637-ə yüksəlmişdir. Eyni zaman-
da bu dövr ərzində UNEC-i seçən 
Prezident təqaüdçülərinin də sayı hər 
il artaraq 2014-cü ildə 1 nəfərdən 
2019-cu ildə 21 nəfərə yüksəlmişdir. 
Eyni tendensiya magistratura pilləsi 
üzrə də müşahidə edilir. 

2015-ci ildən UNEC tələbə 
və magistrlərinin “ENACTUS”, 
“P&G Ceo Challenge Business 
Case”,“Made in Azerbaycan”, “Nə? 
Harada? Nə zaman?”, “Golden Byte”, 
“Berlin Nümayəndələr Palatası 
Tədqiqat Fondu Qrantı”,“Heydər 
Əliyev və Azərbaycan Tarixi” kimi 
nüfuzlu beynəlxalq və milli intel-
lektual yarışların qalibləri sırasın-
da olması universitetimizin, onun 
çoxsaylı kollektivinin gərgin əməyi 
nəticəsində əldə edilmiş uğurlardır.

UNEC-də elmi tədqiqatların 
genişləndirilməsi və keyfiyyətinin 
artırılması istiqamətində əldə edilən 
nəticələr onun tədqiqat universitetinə 
transformasiya yolunda inamla 
addımlamasına imkan verir. Hazırda 
UNEC-də tədqiqatların stimullaşdı-
rılması üzrə differensial əmək haqqı 
sistemi, nüfuzlu elmi jurnallarda 
məqalə çapına görə 4 min manata 
qədər qonorar və “tədqiqatçı” statusu 
mexanizmləri fəaliyyət göstərir. Eyni 
zamanda bir çoxuna nüfuzlu xarici 
alimlərin də rəhbərlik etdiyi 30-dan 
çox yeni tədqiqat mərkəzləri yara-
dılmış, anti-plagiat sistemi forma-
laşdırılmış və hər il “elm aylıq”ları 
keçirilir. Bu mexanizmlərin tətbiqi 
nəticəsində UNEC-in nüfuzlu “Web 
of Science” və “Scopus” elmi baza-
larındakı əsərlərinin sayı əhəmiyyətli 
dərəcədə artmış və ölkə üzrə lider 
universitetlər sırasına yüksəltmişdir. 
Məhz bu uğurlarına görə nüfuzlu 
“Clarivate Analytics” şirkəti UNEC-i 
“Outstanding Higher Education 
Organization”,“Web of Science 
Awards-2018” və “Most Progressive 
Universities in Web of Science for 
the Last 3 Years” mükafatlarına layiq 
görmüşdür. Eyni zamanda “Webomet-
rics” agentliyinin hesabatlarına görə 
istinadların sayına görə UNEC ölkə 
üzrə bir neçə ildir ki, ilk sıradadır. 
Bütövlükdə, UNEC-in 1991-2020-ci 
illər arası dövrdə “Web of Scinece” 
bazasına daxil olan elmi əsərlərinin 
80 faizdən çoxu məhz son 5 ilin 
payına düşür.

(ardı 6-cı səhifədə)

Azərbaycan Dövlət İqtisad Universiteti (UNEC) – 90

Azərbaycanın ali təhsil sektorunda önəmli və 
özünəməxsus yeri olan Azərbaycan Dövlət İqtisad 
Universiteti (UNEC) bu il 90 illik yubileyini qeyd 

edir. 90 illik böyük bir tarixə nəzər saldıqda, universite-
tin çox mürəkkəb, keşməkeşli və ən əsası şərəfli bir yol 
keçdiyini qeyd etmək mümkündür. Araşdırmalar göstərir 
ki, Azərbaycanda 1930-cu ilə qədər ali təhsilli iqtisadçı 
kadrlar hazırlayan ayrıca təhsil müəssisəsi olmamışdır. 
Buna baxmayaraq,1930-cu illərə qədər müxtəlif ali təhsil 
müəssisələrində iqtisad yönümlü fakültə və bölmələr 
fəaliyyət göstərmiş və bu və ya digər formada iqtisadçı 
kadrların hazırlığı həyata keçirilmişdir.

Ədalət MURADOV,  
Azərbaycan Dövlət İqtisad Universitetinin (UNEC) rektoru, 
iqtisad elmləri doktoru, professor

Keçmişdən gələcəyə doğru

(əvvəli 5-ci səhifədə)

UNEC ölkədə nüfuzlu elmi 
tədbirlərin təşkilatçısı kimi də öz 
mövqeyini əhəmiyyətli dərəcədə 
möhkəmləndirmişdir. Belə ki, UNEC 
son illər milli və beynəlxalq statuslu 
çoxlu sayda elmi tədbirin təşkilatçısı 
olmuşdur. Bunlar arasında tələbələr 
üçün “ScienceSlam” elm müsabiqələri, 
“TEDxUNEC” konfransları, Nobel 
mükafatı laureatı Aziz Sancarın iştirakı 
ilə “Universitetlərdə elmi fəaliyyətin 
müasir idarəetmə modeli” mövzusunda 
beynəlxalq konfrans (2017), “Web of 
Science” tərəfindən indeksləşdirilən 
“Davamlı inkişafın sosial-iqtisadi 
problemləri” mövzusunda beynəlxalq 
konfrans (2019), “İqtisadiyyat və 
idarəetmə sahəsində magistr və dok-
torantların beynəlxalq elmi konfransı” 
(2019, 2020) və “Rəqəmsal iqtisadiy-
yat: müasir çağırışlar və real imkanlar” 
mövzusunda beynəlxalq konfrans (2020), 
“Distant ali təhsil: yeni imkanlar və 
müasir çağırışlar” mövzusunda UNEC 

beynəlxalq forumu (2020) xüsusi qeyd 
edilə bilər.

UNEC-in əldə etdiyi ən əhəmiyyətli 
uğurlardan biri də cəmiyyətdə iqtisadi 
maarifləndirməni həyata keçirən çoxsaylı 
ekspertlər qrupunun formalaşmasıdır. 
Son illər UNEC çoxlu sayda iqtisadi 
ekspertləri ilə televiziyalar, radiolar, 
qəzetlər, jurnallar, sosial şəbəkələr, 
ictimai mühazirələr və digər vasitələrlə 
iqtisadi subyektlərin maarifləndirilməsi 
işinə öz töhfəsini verməyə çalışır. Eyni 
zamanda UNEC, 2015-ci ildə ekspertləri 
üçün ayrıca bir platforma – “UNEC 
Ekpert Jurnalı” da təsis etmişdir.

UNEC-in beynəlxalq əlaqələrində də 
bir çox uğurlar əldə edilmişdir. 2016-cı 
ildə UNEC Kəmər və Yol Universitetləri 
Alyansına və Mərkəzi Asiya 
Universitetləri Birliyinə, 2017-ci ildə isə 
İslam Dünyası Universitetləri Federasiya-
sı İdarə Heyətinə üzv seçilmişdir.

UNEC-in beynəlxalq əməkdaşlığında 
beynəlxalq mübadilə və tədqiqat proq-
ramlarına qoşulma xüsusi yer tutur. 
Hazırda UNEC beynəlxalq tələbə və 

müəllim mobilliyini artırmaq məqsədilə, 
“Mevlana”, “Erasmus+” kimi beynəlxalq 
proqramlardan və ikili razılaşmalardan 
geniş istifadə edir. “Mevlana” mübadilə 
proqramı çərçivəsində UNEC hazırda 
Türkiyənin 51 universiteti ilə “Eras-
mus+” mübadilə proqramı üzrə isə 
Avropanın 40-dan çox universiteti ilə 
əməkdaşlıq edir.

Bunlarla yanaşı, ikitərəfli əməkdaşlıq 
proqramları çərçivəsində UNEC, Fransa-
nın Montpellier Universiteti, Almaniya-
nın Siegen Universiteti, Litvanın Mikolos 
Romeris Universiteti, Koreyanın Solbrid-
ge Beynəlxalq Biznes Məktəbi, Rusi-
yanın Ali İqtisad Məktəbi, Türkiyənin 
ODTÜ, Hacettepe, Boğazici, Koç, 
İstanbul və digər universitetləri ilə də 
uğurla əməkdaşlıq edir. Bunlar arasında 
Siegen Universiteti ilə olan əməkdaşlıq 
fəaliyyətlərini xüsusilə vurğulamaq 
lazımdır. Belə ki, DAAD tərəfindən 
maliyyəşdirilən “EE-KEY-AZ Sahibkar-
lıq təhsili: Azərbaycanda iş yerlərinin 
yaradılması və məşğulluq” layihəsi 
çərçivəsində dörd il ərzində təhsilalanlar 

üçün sahibkarlıq sahəsində yay və qış 
məktəbləri təşkil edilmiş, çoxlu sayda 
alimlərin və inzibati işçilərin qarşılıqlı 
təcrübə mübadiləsi həyata keçirilmişdir. 

UNEC beynəlxalq qrant layihələrinin 
əldə edilməsi və onların idarə olunma-
sında da uğurlar əldə etmişdir. Avro-
pa Komissiyasının maliyyələşdirdiyi 
“Beynəlxalq əlaqələr sahəsində univer-
sitet idarəçiliyinin inkişaf etdirilməsi və 
təkmilləşdirilməsi” layihəsi, “Xüsusi qay-
ğıya ehtiyacı olan insanların Azərbaycan 
ali təhsil müəssisələrinə inteqrasiyası” 
layihəsi və “Azərbaycanda doktorantura 
təhsilinin təkmilləşdirilməsi və Vahid 
Avropa Ali Təhsil Məkanının tələblərinə 
uyğun strukturlaşdırılması” layihəsi 
bunlara misal göstərilə bilər. Bunlara 
əlavə olaraq, UNEC iki “Creative Spark” 
layihəsini də qazanmış və onların icrasını 
hazırda İngiltərənin Qrinviç Universiteti 
və Şərqi London Universiteti ilə birgə 
həyata keçirir. 

UNEC-in qeyd edilən uğurları 
beynəlxalq reytinq agentliklərinin də 
diqqətindən yayınmamışdır. Belə ki, 

UNEC tarixində ilk dəfə olaraq, 14 
iyun 2016-cı ildə QS Reytinq Agentli-
yinin reytinq siyahısına daxil olmuşdur. 
Agentliyin hesabatına görə UNEC 
inkişaf etməkdə olan Avropa və Mərkəzi 
Asiya regionu universitetləri arasın-
da ən yaxşı ilk 200 universitet arasına 
daxil olmuş və iqtisad yönümlü ən yaxşı 
4-cü universitet seçilmişdir. 2017-ci 
ildə isə UNEC bu siyahıda mövqeyini 
daha 30 pillə yüksəldərək regionun ən 
yaxşı 161-170 universiteti sırasına daxil 
olmuşdur. Şübhəsiz ki, bu nəticələr 
əvvəllər beynəlxalq reytinq siyahısında 
görünməyən UNEC üçün çox böyük bir 
nailiyyətdir.

Dünya universitetlərinin veb populyar-
lığını müəyyən edən UniRank agentliyinə 
görə 2017-2020-ci illər arasında hər il 
UNEC universitet internet resursları üzrə 
Azərbaycanın ən yaxşı və ən populyar ali 
məktəbi seçilir. Həmçinin nüfuzlu “Webo-
metrics” agentliyinin reytinq siyahılarına 
əsasən UNEC 2017-2020-ci illər arasında 
“Google akademik istinadlarının sayı”na 
görə hər il Azərbaycan ali məktəbləri 

arasında birincidir.
UNEC-in yüksək mövqe tutduğu 

beynəlxalq reytinq siyahılarından biri 
də “UI Green Metric World University 
Rankings”dir. Bu reytinq siyahısına görə 
UNEC 2019-cu ildə dünya üzrə 432-ci, 
Azərbaycan üzrə isə 1-ci “yaşıl” univer-
sitetdir.

2020-ci ildə dünyanın ən nüfuzlu 
reytinq agentliklərindən olan “The Times 
Higher Education” tərəfindən açıqlanan 
reytinq siyahısı isə UNEC-in 90 illik yubi-
leyi ərəfəsində universitet kollektivi üçün 
bir növ əsl hədiyyə oldu. Belə ki, agentlik 
22 aprel 2020-ci ildə “THE İmpact Ran-
king” reytinqini açıqladı və bu siyahıda 
UNEC dünya universitetləri arasında 
619-cu, Azərbaycanda isə 1-ci yerdədir. 
Dünya universitetlərinin fəaliyyətini 
Birləşmiş Millətlər Təşkilatının 17 Daya-
nıqlı İnkişaf Məqsədləri (DİM) üzrə ölçən 
bu reytinqdəUNEC ən yaxşı nəticəni 17 
məqsəddən 8-cisi olan “Layiqli əmək və 
iqtisadi artım” hədəfi üzrə əldə etmişdir. 
Bu hədəf üzrə fəaliyyətinə görə UNEC 

dünyanın ən yaxşı 300 (201-300) univer-
siteti sırasına daxil olmuşdur. Yenə eyni 
siyahıda “Keyfiyyətli təhsil” məqsədi üzrə 
dünyanın ən yaxşı 401-600 universiteti 
sırasında qərarlaşan UNEC, möhkəm 
infrastrukturun yaradılması, inklüziv 
və dayanıqlı sənayeləşmənin təşviqi və 
innovasiyaların inkişafına dəstəyi ölçən 
“Sənaye, innovasiya və infrastruktur” 
məqsədi üzrə 401+, eləcə də, “Məqsədlər 
üçün tərəfdaşlıq” məqsədi üzrə dünya 
universitetləri arasında 401-600-cü ən 
yaxşı universitetlər sırasında olmuşdur.

Şübhəsiz ki, UNEC əldə etdiyi bu 
uğurlarla kifayətlənmək niyyətində 
deyildir. Universitet 2018-ci ildə qəbul 
etdiyi “UNEC-100” İnkişaf Strategiyasını 
qarşıdakı illərdə reallaşdırmaqla, 100-cü 
ilini qeyd edəcəyi 2030-cu ilə daha böyük 
uğurlarla daxil olmağı hədəfləmişdir. 
Sənəd, UNEC-in 100 yaşının tamam 
olacağı 2030-cu ilə qədərki dövr 
ərzində onun fəaliyyətinin əsas strateji 
istiqamətlərini özündə ehtiva edir. Strate-
giyada 2030-cu ilə qədər reallaşdırılması 

nəzərdə tutulan 7 strateji məqsəd və 31 
strateji hədəf müəyyən olunmuşdur. Eyni 
zamanda sənəddə qeyd olunan hədəf 
və məqsədlərin həyata keçirilməsi üçün 
konkret strateji fəaliyyət istiqamətləri də 
öz əksini tapmışdır. Sənədə görə UNEC 
100 yaşını qeyd edəcəyi 2030-cu ildə 
dünyanın ən yaxşı 500 universiteti siyahı-
sına daxil olmağı hədəfləmişdir.

UNEC 90 illik tarixində çox şərəfli 
bir yol keçmişdir. Bu gün universitet 
Azərbaycanın və Qafqazın ən nüfuzlu 
universitetləri sırasındadır və ölkə ali 
təhsilini beynəlxalq reytinq siyahıların-
da təmsil edən universitetlərdən biridir. 
Əminik ki, ölkəmizin inkişaf edən iqti-
sadiyyatı və güclənən beynəlxalq nüfuzu 
sayəsində yaxın gələcəkdə UNEC dünya 
universitetlərinin reytinq siyahılarında 
vətənimizi daha yüksək yerlərdə təmsil 
edəcək, Azərbaycan Respublikasının 
Prezidenti İlham Əliyevin universitet 
qarşısında qoyduğu vəzifələri layiqincə 
yerinə yetirərək Azərbaycanın inkişafına 
böyük töhfələr verəcəkdir.

Paşinyansayağı blef, yaxud 
“demokratiya şousu”nun astar üzü

Qərbin insan haqları institutları baş nazirin siyasi oyunbazlıqlarına susurlar 
Son vaxtlar Ermənistanda yerli əhalidə hiddət və qəzəb doğu-

ran təzadlı siyasi proseslər baş verir. Baş nazir Nikol Paşinyan bir 
tərəfdən ölkənin “demokratiya qala”sına çevirdiyini iddia edir, 
o biri tərəfdən bir-birinin ardınca öz siyasi rəqiblərini əsasız itti-
hamlarla həbsxanalara göndərir. İş o yerə çatıb ki, sadə insanlar 
Paşinyanı orta əsr müstəbidləri ilə müqayisə edirlər. 

Heç kimə sirr deyildir ki, po-
pulist çıxışları ilə tanınan Nikol 
Paşinyan hakimiyyətə gəldikdən 
sonra demokratiya adı altında 
ölkənin tanınmış siyasi və icti-
mai xadimlərinə qarşı olan rep-
ressiv vasitələrdən geniş istifadə 
edir və onları bir-bir sıradan 
çıxararaq zərərsizləşdirir. Baş 
nazirin niyyəti öz hakimiyyətini 
qorumaqdır. Bu yolda o, hər 
cür qanunsuzluqlara əl atmağa 
hazırdır.

N.Paşinyanın qisasçılığı 
hüdudsuzdur və sərhəd tanımır. 
Baş nazirin siyasi leksikonu da 
kəskin dəyişib. O, indi “qa-
nuni oğru”ların dilində danı-
şır. Belə ki, siyasi rəqiblərini 
“asfalta uzatmaqla” hədələyir 
və onları bir-bir həbsə atır, 
yəni “asfalta uzadır”. Fakt 
budur ki, Paşinyan tərəfindən 
indiyədək Ermənistanın keçmiş 
rəhbərliyinə qarşı çox sayda 
cinayət işləri açılmış və həmin 
işlər üzrə hazırda istintaq davam 
edir.

İndi artıq hər şeyi öz adı ilə 
çağırmaq olar. “Demokrat” Pa-
şinyan Qərbi elə ustalıqla hipnoz 
edir ki, onu artıq “siyasi blef 
ustası” adlandırırlar. Ermənistan 
müxalifəti Paşinyanın bəd 
əməlləri barədə bütün dünyaya 
car çəkirlər, lakin Qərb bunları 
gözardı edir və baş nazirə “gö-
zün üstə qaşın var” belə demək 
istəmir. 

Paşinyan hakimiyyətdə 
əbədi qalmaq mərəzinə tutulub. 
Buna görə də hazırda özünə 
rəqib olan və gələcəkdə rəqib 
olma ehtimalı olan istənilən 
şəxsi korrupsiya ilə mübarizə 
ittihamı ilə həbs etməyə çalışır. 
Bu sifarişli həbslərin miqyası o 
qədər böyükdür ki, ölkə mətbuatı 
yalnız aramsız məhkəmə 
proseslərindən yazır. 

Cəmi üç gün əvvəl, iyunun 
16-da “Çiçəklənən Ermənistan” 
partiyasının sədri, Ermənistan 
parlamentindəki “Sarukyan” 

fraksiyasının lideri, milyon-
çu Qaqik Sarukyanın deputat 
toxunulmazlığı parlament 
tərəfindən ləğv edilib. Məlumdur 
ki, sifarişi N.Paşinyan verib. 
Son məlumata görə, Q.Sarukyan 
ölkənin təhlükəsizlik qüvvələri 
tərəfindən ifadə vermək üçün 
istintaqa cəlb edilmişdir. Onun 
tezliklə həbs ediləcəyi istisna 
olunmur. 

Ermənistanda uşaq-
dan böyüyə hər kəs bilir 
ki, Q.Sarukyanın “günahı” 
özündə cəsarət tapıb Paşinyan 
hakimiyyətini tənqid etməsidir. 
Baş nazirin siyasi hoqqabazlıqla-
rı və maliyyə fırıldaqları ilə bağlı 
həqiqətləri dilə gətirəndən sonra 
Q.Sarukyan kəskin təzyiqlərə 
məruz qaldı və “payını” aldı. 

N.Paşinyan bununla təkcə 
“Çiçəklənən Ermənistan” 
partiyasının sədrinə deyil, 
digər müxalif siyasi partiya və 
hərəkat rəhbərlərinə və onların 
funksionerlərinə də “qulaqbur-
ması” verdi. Yəni, “barəmdə 
artıq-əksik danışsanız, sizi də 
Q.Sarukyanın aqibəti gözləyir”. 

Baş nazirin siyasi rəqiblərinə 
qarşı son dərəcə qəddar və 
amansız olduğu Ermənistanda 
indi çoxlarına bəllidir. Bəlli 
olmayan və hər kəsdə heyrət 
və acı təəssüf doğuran isə odur 
ki, Qərb inadkarcasına susur. 
Q.Sarukyanla bağlı son hadisələr 
fonunda “azadlıq carçısı” olan 
bəzi beynəlxalq təşkilatların, 
beynəlxalq QHT-lərin, ümumən 
bir sıra Qərb təşkilatları susqun-
luğu yumşaq desək, anlaşılmaz-
dır. 

Rus və erməni dillərində 
nəşr olunan “Yerkramas” 
qəzeti yazır ki, Q.Sarukyanın 
tərəfdarları Ermənistan parla-
mentinin önündə etiraz aksiyası 
keçirməyə cəhd göstərsələr də, 
ölkənin təhlükəsizlik qüvvələri 
tərəfindən bunun qarşısı kobud-
luqla alınmış və yüzlərlə adam 
saxlanılmışdır. Polis aksiyanı 

işıqlandıran jurnalistlərə qarşı 
güc tətbiq etmişdir.

Çoxları gözləyirdi ki, 
insanların ifadə azadlığı, sərbəst 
toplaşma hüququndan dünyaya 
dərs keçən Avropa institutları 
Yerevanda nümayiş iştirak-
çılarına qarşı baş verən polis 
zorakılıqlarını pisləyəcəklər. 
Axı, Qərbin “önəm verdiyi” 
dəyərlər Ermənistanda Paşinya-

nın göstəriçi ilə ayaqlar altına 
salınmışdır. Lakin, “sivil, de-
mokratik” Avropa Ermənistana 
münasibətdə “kor” və “kar” 
olaraq qalmaqdadır. 

Son hadisələrdən sonra 
Ermənistanı totalitar rejimlərlə 
bənzədənlərin sayı artır. Ölkədə 
siyasi repressiyalar serialı başla-
nıb. Hazırda Ermənistanda təkcə 
pandemiya böhranı deyil, həm 
də siyasi böhran yaşanır. Siyasi 
təhlilçilər Ermənistanda növbəti 
“inqilab”ın qaçılmaz olduğunu 
düşünürlər. Çünki, Paşinyanın 
yalançı, saxta vədlərindən in-
sanların “səbir kasaları” çoxdan 
dolub. 

Ermənistanda baş verən 
qanunsuzluqlar fonunda hər 
bir sağlam düşüncəli insan-
da haqlı sual yaranır: ABŞ 
Dövlət Departamenti, Avropa 
Şurası Parlament Assamble-
yası, ATƏT-in Media Azadlığı 
üzrə nümayəndəsi, ABŞ-ın 
Ermənistandakı səfiri, Qərb 
ölkələrinin Ermənistandakı 
səfirlikləri özlərini elə aparırlar 
ki, sanki heç nə baş verməyib. 
Bu, ilk hadisə deyil ki, Qərb 
özünü görməzliyə vurub. Yadı-
nızdadırmı, Ermənistanda mü-
xalif siyasətçi və jurnalist Mher 
Yeqizaryan həbsxanada etdiyi 

aclığın ardından vəfat etdikdə də 
heç bir reaksiya verilmədi?!

N.Paşinyan isə təhtəlşüur 
olaraq hakimiyyətin əbədi ol-
madığını düşünüb tələm-tələsik 
özünə və ailəsinə sərvət toplama-
ğa cəhdlər göstərir. Onun erməni 
oliqarx Samvel Aleksanyan ilə 
qohumluq əlaqələrinin formalaş-
ması məhz bu niyyətindən xəbər 
verir. Bundan başqa, N.Paşinyan 

və onun ailə üzvlərinin dövlət 
büdcəsindən öz şəxsi məqsədləri 
üçün istifadə etmələri barədə çox 
sayda faktlar üzə çıxır. 

N.Paşinyanın arxasın-
da kimlər durub? Bu sualın 
cavabı çoxlarına bəllidir. Belə 
ki, küçə adamından baş nazir 
pilləsinə kimi irəliləmiş Nikol 
Paşinyanın amerikalı iş adamı 
Corc Sorosun təsis etdiyi Soros 
Açıq Cəmiyyəti (Soros Fondu) 
tərəfindən dəstəklənir. Paşinya-
nın 2018-ci ildəki küçə yürüşləri, 
mitinqləri və kütləvi aksiyala-
rının arxasında, əslində, hansı 
qüvvələrin dayandığı da hər kəsə 
bəllidir. Ermənistanda anti-so-
rosçuların həbsi dediklərimizin 
bariz nümunəsidir.

Bir məqamı da gözdən 
qaçırmaq olmaz. Ermənistanın 
hazırki hakimiyyəti ilə kilsə 
arasında ciddi fikir ayrılıqları 
mövcuddur. Paşinyanın təsiri 
altında olan erməni KİV-i 
bunu daha çox kilsənın hazırkı 
rəhbərliyində təmsil olunan 
şəxslərin əvvəlki hakimiyyətlərlə 
sıx əlaqələrini əsas gətirsələr də, 
əslində, məsələnin məğzi tamam 
başqadır. 

Məlumdur ki, ermənilərin 
yaşadıqları əksər ölkələrdə 

kilsələr fəaliyyət göstərir və 
icma üzvləri kilsəyə böyük 
miqdarda maliyyə yardımı 
göstərirlər. Bu halda, pul axı-
nının böyük hissəsinə nəzarət 
etmək istəyən Paşinyana kilsənin 
“yağlı tikə”ni güzəştə getməməsi 
də təbiidir. Heç kimə sirr deyil 
ki, koronavirusun Eçmiədzində 
yayıldığı ərəfədə kilsə rəhbərinin 
qaçması şəklini mətbuata məhz 
Paşinyan ötürmüşdür.

Qərbin ikili standartlarının 
ən bariz nümunəsi Ermənistanda 
keçirilmiş seçkilərə reaksiyala-
rıdır. 2017-ci ildə Ermənistanda 
parlament seçkiləri keçiril-
di. Seçkiləri müşahidə edən 
Qərb təşkilatlarının rəyində, 
Ermənistanda bütün başlı-
ca azadlıqlara əməl edildiyi 
göstərilmişdi. Lakin az sonra 
Ermənistanda inqilab baş verdi 
və seçkiləri uduzmuş indiki baş 
nazir hakim partiyanı devirdi. 

2019-cu ildə BMT Baş 
Assambleyasında çıxış edən 
Ermənistanın baş naziri 2018-ci 
ilin dekabrında keçirilmiş yeni 
seçkilərə toxunaraq demişdi: “25 
il ərzində ilk dəfə bu seçkilər 
və onun nəticələri hamılıqla 
qəbul edilmiş və heç bir siyasi 
partiya tərəfindən şübhə altına 
alınmamışdır”. Yenə həmin 
çıxışında baş nazir bildirir ki, 
“hakimiyyətə gələndən dərhal 
sonra heç vaxt ölkəmizdə 
olmayan demokratik təsisatların 
yaradılması üçün ciddi addımlar 
atmağa başladıq”. Reallıq isə ta-
mam əksinədir. Bəli, Paşinyansa-
yağı demokratiyanın mahiyyəti 
budur! 

Azərbaycan Respublika-
sı Milli Məclisinin deputatı 
Tahir Rzayev Ermənistanda 
baş verən hadisələrlə bağlı 
bildirdi ki, çoxları kimi, onda 
da təəccüb və təəssüf doğuran 
budur ki, Azərbaycanofobiyanı 
körükləyən bəzi təşkilatlar 
ölkəmizdə ən xırda məsələyə 
reaksiya verdikləri halda, 
Ermənistanda baş verən 
qanunsuzluğa qarşı bir dəfə 
də olsun, hansısa ittiham 
səsləndirməyiblər. 

Erməni xalqı Paşinyanı 
müstəbid və diktator hesab edir, 
Qərb isə “demokrat”. Sizcə, 
kim haqlıdır: baş nazirin min bir 
siyasi hoqqabazlıqından, qərəzli 
siaysətindən olmazın əziyyət 
çəkən sadə, sıravi ermənilər, 
yoxsa, N.Paşinyanın repressiya-
larını görmək istəməyən Qərb? 

M.HACIXANLI, 
“Xalq qəzeti” 

AZAL Bakı–İstanbul–Bakı marşrutu üzrə 
xüsusi reyslər həyata keçirir 

Yeni qaydalara uyğun olaraq, yalnız Tibbi 
Ərazi Bölmələrini İdarəetmə Birliyi (TƏBİB) 
tərəfindən akkreditə olunmuş xüsusi labora-
toriyalarda koronavirus (COVID-19) testindən 
keçmiş və “mənfi” nəticə əldə etmiş sərnişinlər 
Bakı-İstanbul reysinə buraxılır.

İstanbuldan uçuş zamanı hava limanında 
qeydiyyatdan keçərkən sərnişin COVID-
19-a dair “mənfi” nəticə barədə arayışı 
təqdim etməlidir. Bu halda İstanbul – Bakı 
reysi ilə gələn Azərbaycan vətəndaşları 
karantindən azad edilirlər. Lakin həmin 
reysin sərnişinlərində COVID-19 əlamətləri 
aşkar edildikdə onlar təkrar surətdə tibbi 
müayinədən keçirilə bilərlər.

Bakı – İstanbul – Bakı istiqamətində 
reyslərə aviabilet satışı aviaşirkətin www.azal.
az saytında açılmışdır. Bakı – İstanbul reysinə 
aviabiletləri Azərbaycan, Türkiyə və digər 
dövlətlərin vətəndaşları və həmin ölkələrə 
daxil olmaq hüququna malik olan şəxslər əldə 
edə bilərlər. İstanbul – Bakı reysinə yalnız 
Azərbaycan vətəndaşları buraxılır.

Bakı – İstanbul xüsusi reysi barədə 
videoçarxı qeyd olunan keçiddən istifadə 
etməklə izləmək mümkündür: https://youtu.be/
l0sLnyWfFR4 

“Azərbaycan Hava Yolları” QSC-nin mətbuat 
xidməti bildirir ki, əvvəl xəbər verildiyi kimi, CO-
VID-19 pandemiyası dövründə həyata keçirilən 
reyslərdə həm gediş və gəliş hava limanında, 
həm də təyyarənin göyərtəsində xüsusi qay-
dalar tətbiq olunur. “Azərbaycan Hava Yolları” 
tərəfindən hazırlanmış videotəlimatı buradan 
izləmək olar: https://youtu.be/-s-0s4o1L2M 

“Xalq qəzeti”

Keçmişdən gələcəyə doğru

Milli aviadaşıyıcı “Azərbaycan Hava Yolları” 17 və 18 
iyun tarixlərində Bakı-İstanbul-Bakı marşrutu üzrə xüsusi 
reyslər yerinə yetirməyə davam edir. Təyyarələrin uçuşu 
cədvəl üzrə həyata keçirilir.

YAP-ın İcra Katibliyində  
“İrəvan tarixi Azərbaycan şəhəri” 

mövzusunda videkonfrans keçirilib

 � İyunun 18-də Yeni Azərbaycan Partiyasının (YAP) İcra Katibliyində 
“İrəvan tarixi Azərbaycan şəhəri” mövzusunda videkonfrans keçirilib.

YAP-dan AZƏRTAC-a bildiriblər ki, konfrans-
da çıxış edən Azərbaycan Respublikası Baş 
Nazirinin müavini, YAP Sədrinin müavini-İcra 
katibi Əli Əhmədov Prezident İlham Əliyevin bu 
yaxınlarda Tərtər rayonunda səfərdə olarkən 
Azərbaycan tarixinə dair çox əhəmiyyətli 
bəyanatlar verdiyini qeyd edib. Bildirib ki, həmin 
bəyanat böyük önəm kəsb edir. Çünki hər bir 
xalqın nümayəndəsinin öz xalqının tarixini 
bilməsi çox vacib amildir. Heç bir insan xalqının 
tarixini bilmədən öz tarixinə sahib çıxa bilməz.

Azərbaycan xalqının tarixinin çox böyük, 
möhtəşəm, parlaq səhifələri ilə yanaşı, qara 
ləkələrinin də mövcud olduğunu deyən Əli 
Əhmədov qeyd edib: “Bu, bütün xalqlar üçün 
xarakterikdir. Onların öyrənilməsi xalqın keçmişi 
və gələcəyi üçün böyük əhəmiyyət kəsb edir. 
Azərbaycan xalqının son 100 illik tarixində 
möhtəşəm hadisələrdən biri 1918-ci ilin may 
ayında Azərbaycan Xalq Cümhuriyyətinin qurul-
ması sayılmalıdır. Qısa müddətdə Azərbaycan 
Xalq Cümhuriyyəti (AXC) o dövr üçün və 
gələcək taleyimiz üçün mühüm addımlar ata 
bilib. Hər şeydən əvvəl Azərbaycanın dövlət 
müstəqilliyinin elan olunması və müstəqillik 
məfkurəsinin formalaşması üçün AXC tari-
xi addımlar ata bildi. Bunun nəticəsində də 
qısa müddət yaşamasına baxmayaraq, onun 
səpdiyi toxumlar təxminən 70 ildən sonra 
cücərdi və Azərbaycan 1991-ci ildə növbəti 
dəfə dövlət müstəqilliyini elan etdi. Beləliklə, 
müstəqilliyimizin elan olunmasında Xalq 
Cümhuriyyətinin və qurucularının ideyaları öz 
tarixi rolunu oynadı. Bu gün müasir Azərbaycan 
Respublikası özünü AXC-nin varisi hesab 
edir. AXC-nin yerinə yetirə bilmədiyi işləri bu 
gün dövlətimiz uğurla həyata keçirməkdədir. 
Bu, Azərbaycan dövlətinin və vətəndaşlarının 
Xalq Cümhuriyyətinə, onun qurucularının tarixi 
xidmətlərinə böyük hörmətinin təzahürüdür. 
Eyni zamanda, tariximizin şərəfli səhifələrinin 
yazıldığı dövrlərdə Azərbaycanın tarixinə qara 
ləkə kimi daxil olmuş hadisələr də baş verdi 
ki, bunun da araşdırılması və düzgün tarixi 
qiymətin verilməsi böyük əhəmiyyət kəsb edir”.

YAP Sədrinin müavini söyləyib ki, həmin 
hadisələrdən biri 1918-ci ilin may ayında İrəvan 
şəhərinin və onun ətrafındakı torpaqların 
ermənilərə təhvil verilməsidir. Hər bir xalqın 
tarixində ən faciəli səhifələr onun torpaqlarının 
itirilməsi ilə əlaqədardır. Təbii ki, Azərbaycan 
xalqı da istisna deyil. Torpağın başqasına 
bağışlanması xalq qarşısında böyük qəbahət və 
günahlardan biridir.

Əli Əhmədov deyib ki, tarixi Azərbaycan 
şəhəri olan İrəvanın ermənilərə verilməsi 
kimlərsə tərəfindən əsaslandırılmağa çalışılsa 
da, buna bəraət qazandırmaq mümkün deyil. 
Xüsusilə də bu addımın xalqın rəyi olmadan 
həyata keçirilməsi səbəbkarların günahını 
qat-qat artırır. Xalqın sahibi olduğu torpaq-
la əlaqədar qərar qəbul edilməsinin yeganə 
subyekti xalq olmalıdır. Təəssüf ki, 1918-ci 
ilin may ayında İrəvan və onun ətrafında 
torpaqların ermənilərə verilməsində bu tor-
paqların sahibi olan Azərbaycan xalqı ilə hər 
hansı məsləhətləşmələr aparılmasına ehtiyac 
duyulmayıb. Xalqın rəyi nəzərə alınmadan 
İrəvan ermənilərə təhvil verilib. Bu, həmin 
qərarı verənlərin tarixi məsuliyyətini qat-qat 
artırır. Həmin qərar nəticəsində həmin torpaq-
ların sahibləri tamamilə başqa tale yaşamağa 
məhkum oldu. Bir günün içində İrəvan başqa-

larına verildi. Hansı ki, o şəhəri həmin insan-
ların babaları tikmişdilər. Şəhərin ermənilərə 
verilməsi ilə onlar acınacaqlı tale yaşamalı 
oldular.

İrəvanın ermənilərə verilməsi nəticəsində 
azərbaycanlıların etnik təmizləməsinin 
əsasının qoyulduğunu deyən Əli Əhmədov 
bildirib: “Çox qısa müddət ərzində çoxluq 
təşkil edən azərbaycanlıların sıxışdırılıb 
çıxarılması nəticəsində İrəvanın etnik tərkibi 
dəyişdirilib. Müəyyən müddət keçəndən 
sonra azərbaycanlılar özlərinin tikdiyi şəhərlə 
vidalaşmalı oldular. Təkcə İrəvan sakinləri 
yox, Qərbi azərbaycanlıların hamısı etnik 
təmizləməyə məruz qaldı. 70-80 il ərzində bütün 
azərbaycanlılar həmin torpaqlardan çıxarıldı. 
Buna görə də Prezident İlham Əliyev dəfələrlə 
indiki Ermənistanın tarixi Azərbaycan torpaq-
larında yaradıldığını bəyan edib. O cümlədən 
Ermənistanın paytaxtının Azərbaycanın tarixi 
şəhəri olduğunu vurğulayıb. Prezidentimiz bu 
fikirləri dəfələrlə səsləndirməklə alimlərimizin, 
tarixçilərimizin qarşısında da Azərbaycanın ta-
rixinin şərəfli məqamları ilə yanaşı, taleyimizdə 
müsbət izlər buraxmayan məqamların araşdırıl-
masını vəzifə kimi qoyub. İnanırıq ki, Prezident 
İlham Əliyevin qarşıya qoyduğu məsələlər daha 
ciddi şəkildə araşdırılacaq. Çünki tarixini yaxşı 
bilməyən xalq öz tarixinə sahib çıxa bilməz”. 

Sonra çıxış edən AMEA-nın birinci vitse-
prezidenti, Milli Məclisin deputatı İsa Həbibbəyli 
bildirib ki, bu məsələ dərin elmi-tədqiqat mövzu-
su olmaqla yanaşı, böyük siyasi-ideoloji məna 
kəsb edir. Azərbaycan Prezidenti İlham Əliyevin 
bəyanatı tarixi reallıqları əks etdirir. Akademik 
deyib ki, tarixən Azərbaycan xalqına məxsus 
olan indiki Ermənistan torpaqlarında heç zaman 
erməni adında toponim olmayıb. Ermənilər son-
radan bu torpaqlara köçürülüblər. İ.Həbibbəyli 
1881-ci ildə İrəvan şəhərinə aid bir sənədi 
təqdim edərək qeyd edib ki, həmin sənəddə 
ruslar tərəfindən İrəvanın məhəllələrinin 
adı əks olunub. Həmin sənəddə yalnız bir 
erməni məhəlləsinin adı çəkilir. O da İrəvanın 
mərkəzində deyil, onun kənarındadır.

AMEA-nın birinci vitse-prezidenti aka-
demiyanın müvafiq institutları tərəfindən bu 
istiqamətdə görülmüş işlər və nəzərdə tutulan 
layihələr haqqında da ətraflı məlumat verib.

Videokonfransda, həmçinin Milli Məclisin 
deputatı, tarix elmləri doktoru Anar İsgəndərov, 
Milli Məclisin deputatı, filologiya üzrə fəlsəfə 
doktoru Əziz Ələkbərli və AMEA-nın Tarix 
İnstitutunun əməkdaşı Nazim Mustafa mövzu ilə 
bağlı çıxış edərək, tarixi faktları tədbir iştirak-
çılarının diqqətinə çatdırıblar. Qeyd olunub ki, 
1805-ci ildə çar Rusiyası ilə Qarabağ xanlığı 
arasında imzalanmış Kürəkçay müqaviləsi 
erməni iddialarını darmadağın edir. Gülüstan və 
Türkmənçay müqavilələrindən sonra ermənilər 
tarixi torpaqlarımıza, o cümlədən İrəvana 
köçürülüblər.

Qeyd olunub ki, 1918-ci ilin may ayın-
da İrəvanın ermənilərə verilməsi tarixi səhv 
olmaqla yanaşı, gələcək faciələrin də əsasını 
qoyub. Məhz həmin dövrdən ermənilərin torpaq 
iddiaları daha da artıb. Natiqlər qeyd ediblər ki, 
Azərbaycan Prezidenti İlham Əliyevin bəyanatı 
tarixçi alimlər qarşısında ciddi vəzifələr qoyur. 
Alimlər o dövrü geniş araşdırmaqla, bundan 
sonra da ciddi elmi əsərlər ortaya qoymaqla 
dünya miqyasında erməni yalanlarına tutarlı 
cavablar vermiş olacaqlar.

